
Annotatsiya. Maqolada 2023-yilda yangi tahrirdagi Oʻzbekiston Konstitutsiyasining qabul qilinishi 
munosabati bilan Bosh vazirni tayinlash, Vazirlar Mahkamasi tarkibini shakllantirish, Hukumat isteʼfosi 
hamda ishonchsizlik votumi institutlaridagi oʻzgarishlar “qanday edi – qanday boʻldi – nima oʻzgardi” 
formulasi asosida, shuningdek, ushbu masalalarni tartibga soluvchi Konstitutsiya va qonunchilik 
normalari kesimida qiyosiy-huquqiy tahlil qilingan. Tahlil doirasida Yangi Oʻzbekiston modeli Germaniya, 
Fransiya, Italiya, Avstriya, Polsha, Rossiya, Qozogʻiston kabi davlatlarning konstitutsiyaviy tajribasi bilan 
taqqoslanib, har bir institutdagi muhim oʻzgarishlarning konseptual va huquqiy ahamiyati ochib berilgan, 
konstitutsiyaviy islohotlar natijasida davlat boshqaruvi shaklining xususiyatlari boʻyicha mualliflik 
xulosalari ilgari surilgan.

Kalit soʻzlar: Oʻzbekiston Respublikasi Konstitutsiyasi, konstitutsiyaviy islohotlar, Hukumatni shakllantirish, 
parlament oldida javobgarlik, Bosh vazirni tayinlash, Vazirlar Mahkamasi, vazirlarni tayinlash, Hukumat isteʼfosi

ФОРМИРОВАНИЕ И ОТВЕТСТВЕННОСТЬ ПРАВИТЕЛЬСТВА: 
МОДЕЛЬ УЗБЕКИСТАНА И ЗАРУБЕЖНЫЙ ОПЫТ

Алимов Боту Бабирович, 
доктор философии по юридическим наукам,

 самостоятельный соискатель 
Академии государственной политики и управления 

при Президенте Республики Узбекистан

Аннотация. В статье в связи с принятием в 2023 году Конституции Республики Узбекистан 
в новой редакции на основе формулы «как было – как стало – что изменилось», а также в разрезе 
норм Конституции и законодательства, регулирующих соответствующие вопросы, проводится 
сравнительно-правовой анализ изменений в институтах назначения Премьер-министра, формирования 
состава Кабинета Министров, отставки Правительства и вотума недоверия. В рамках исследования 
модель Нового Узбекистана сопоставляется с конституционным опытом таких государств, как 
Германия, Франция, Италия, Австрия, Польша, Россия и Казахстан; раскрываются концептуальное 
и правовое значение ключевых изменений в каждом из рассматриваемых институтов, а также 
формулируются авторские выводы относительно особенностей формы государственного правления, 
сложившихся в результате конституционных реформ.

Ключевые слова: Конституция Республики Узбекистан, конституционные реформы, формирование 
Правительства, ответственность перед парламентом, назначение Премьер-министра, Кабинет 
Министров, назначение министров, отставка Правительства

FORMATION AND ACCOUNTABILITY OF THE GOVERNMENT:
THE UZBEKISTAN MODEL AND FOREIGN EXPERIENCE

Alimov Botu Babirovich, 
Independent Researcher of the Academy of Public Policy and Administration 

under the President of the Republic of Uzbekistan, 
Doctor of Philosophy (PhD) in Law 

Abstract. The article provides a comparative-legal analysis of the appointment of the Prime Minister, the 
formation of the Cabinet of Ministers, the resignation of the Government, and changes in the institutions of the vote 
of no confidence in connection with the adoption of the new edition of the Constitution of Uzbekistan in 2023, based 
on the “how it was – how it happened – what changed” formula, as well as in the context of the Constitution and 
legislative norms regulating these issues. Within the framework of the analysis, the model of New Uzbekistan is 
compared with the constitutional experience of countries such as Germany, France, Italy, Austria, Poland, Russia, 
Kazakhstan, the conceptual and legal significance of important changes in each institution is revealed, and the 
author’s conclusions on the characteristics of the form of public administration as a result of constitutional reforms 
are put forward.

Keywords: Constitution of the Republic of Uzbekistan, constitutional reforms, government formation, 
accountability before parliament, appointment of the Prime Minister, Cabinet of Ministers, appointment of 
ministers, resignation of the Government

Kirish
Zamonaviy konstitutsiyaviy huquqda davlat 

boshqaruvi shaklining xususiyatlarini belgilovchi 
asosiy mezonlardan biri – ijro etuvchi hokimiyat-
ning oliy organi boʻlgan Hukumat tarkibini shakl-
lantirish hamda uning javobgarligi mexanizmla-
ridir. Ushbu mezon Oʻzbekiston misolida Bosh 
vazirni tayinlash va Vazirlar Mahkamasi tarkibini 
shakllantirish, Hukumat isteʼfosi va Bosh vazirga 
nisbatan ishonchsizlik votumini qoʻllashga doir 
vakolatlarning taqsimotida oʻz ifodasini topadi.

2023-yil 30-aprelda umumxalq referen-
dumi asosida qabul qilingan yangi tahrirdagi 
Oʻzbekiston Respublikasi Konstitutsiyasi mazkur 
institutlarning tartib-taomillarini sezilarli tarzda 
oʻzgartirdi va zamonaviy xorijiy andozalarga 
moslashtirdi. O.  Muhamedjanov (2025, p. 414) 
qayd etganidek, ushbu yoʻnalishdagi islohotlar 
kuchli parlament va masʼuliyatli Hukumatni 
shakllantirishga qaratilgan.

S. Gulyamovning (2025) taʼkidlashicha, 
2023-yilgi konstitutsiyaviy islohotlar “postsovet 
makonidagi eng kompleks islohotlardan biriga 
aylandi”. I.  Xamedov (2024) yangi Konstitutsiya 
“kuchli parlament, ixcham va masʼul hukumat, 
shuningdek, mustaqil va adolatli sud tizimini 
yaratishga, xalqqa xizmat qiluvchi davlat qurishga 
qaratilgan” degan fikrni ilgari suradi. T.  Bodioning 
(2025) tahliliga koʻra, mazkur islohotlar “Yangi 
Oʻzbekiston” konsepsiyasi doirasida amalga oshiril-

gan boʻlib, 2021–2023-yillardagi “oʻtish davri” siyo-
satining kulminatsion nuqtasi sifatida tavsiflanadi.

Shu nuqtayi nazardan, ushbu maqolada tilga 
olingan toʻrtta institutning tashkiliy-huquqiy 
asoslaridagi oʻzgarishlar Oʻzbekiston Respublika-
si Konstitutsiyasining avvalgi va yangi tahrirlari, 
Vazirlar Mahkamasi faoliyatini tartibga soluvchi 
Konstitutsiyaviy qonunlar (2019-yildagi va 
amaldagi) hamda sohaviy qonunchilik hujjatlari 
asosida — “qanday edi – qanday boʻldi – nima 
oʻzgardi” formulasi boʻyicha qiyosiy-huquqiy 
jihatdan tahlil qilingan.

Asosiy qism
Tahlilni Bosh vazirni tayinlash tartibidan 

boshlash maqsadga muvofiq, zero bu Huku-
matni shakllantirishning hal qiluvchi bosqichi-
dir.

Avvalgi tahrirdagi Oʻzbekiston Respubli-
kasi Konstitutsiyasining 98-moddasiga koʻra, 
Bosh vazir nomzodi Qonunchilik palatasiga 
oʻtkazilgan saylovda  eng koʻp deputatlik 
oʻrinlarini olgan siyosiy partiya yoki teng miq-
dordagi eng koʻp deputatlik oʻrinlarini qoʻlga 
kiritgan bir necha siyosiy partiya tomonidan 
taklif etilar edi. Prezident taqdim etilgan nom-
zodni oʻn kun ichida Oliy Majlis palatalarining 
koʻrib chiqishi va tasdiqlashi uchun kiritgan. 
Nomzod uning uchun tegishincha Qonunchilik 
palatasi deputatlari va Senat aʼzolari umumiy so-
nining yarmidan koʻpi tomonidan ovoz berilgan 

taqdirda tasdiqlangan hisoblangan (Republic of 
Uzbekistan, 1992).

2019-yildagi (oʻz kuchini yoʻqotgan) 
“Oʻzbekiston Respublikasi Vazirlar Mahkamasi 
toʻgʻrisida”gi Qonunning 6-moddasiga asosan, 
ovoz berish chogʻida nomzod biror-bir palatada 
koʻpchilik ovozni ololmasa, Prezident fraksiyalar 
bilan qoʻshimcha maslahatlashuvlar oʻtkazib, 
nomzodni yana bir marta taqdim etish huquqiga 
ega boʻlgan. Nomzod ikkinchi marta rad etilgan 
taqdirda esa Prezident Bosh vazir vazifasini 
bajaruvchini tayinlab, Oliy Majlisni tarqatib yubo-
rishi koʻzda tutilgan edi (Republic of Uzbekistan, 
2019).

Yangi tahrirdagi Oʻzbekiston Respublikasi 
Konstitutsiyasining 118-moddasida esa quyidagi 
qoida mustahkamlandi: “Bosh vazir nomzodi 
Oliy Majlis palatalarining mansabdor shaxslari 
saylangandan va organlari shakllangandan soʻng 
bir oy ichida yoki Bosh vazir lavozimidan ozod 
etilganidan keyin yoxud Bosh vazir, Vazirlar 
Mahkamasining amaldagi tarkibi isteʼfoga chiq-
qanidan keyin bir oy ichida Qonunchilik palatasi 
koʻrib chiqishi va maʼqullashi uchun Prezident 
tomonidan barcha siyosiy partiyalar fraksiyalari 
bilan maslahatlashuvlar oʻtkazilganidan soʻng 
taqdim etiladi” (Republic of Uzbekistan, 2023).

Qonunchilik palatasi nomzodni oʻn kun ichida 
koʻrib chiqadi. Uni maʼqullash uchun deputatlar 
umumiy sonining yarmidan koʻpining ovozi talab 
qilinadi (Republic of Uzbekistan, 2023). Agar 
ovoz berish chogʻida nomzod deputatlar umumiy 
sonining yarmidan koʻpining ovozini toʻplay ol-
magan boʻlsa, Prezident barcha fraksiyalar bilan 
qoʻshimcha maslahatlashuvlar oʻtkazilganidan 
soʻng Bosh vazir lavozimiga nomzodni yana ikki 
marta taqdim etish huquqiga ega (Republic of 
Uzbekistan, 2003). Nomzod uch marta rad etil-
gan taqdirda, Prezident Bosh vazirni tayinlash 
hamda palatani tarqatib yuborish huquqiga ega 
boʻladi (Republic of Uzbekistan, 2023). Bosh 
vazir nomzodi Qonunchilik palatasi tomonidan 
maʼqullanganidan soʻng Prezident tomonidan 
lavozimga tayinlanadi (Republic of Uzbekistan, 
2024).

Mazkur institutda toʻrt prinsipial oʻzgarishni 
kuzatish mumkin:

birinchidan, avvalgi tartibda nomzod saylovda 
gʻolib boʻlgan siyosiy partiya (yoki partiyalar) to-
monidan koʻrsatilgan boʻlsa, endilikda Prezident 

tomonidan barcha fraksiyalar bilan maslahat-
lashuvlar oʻtkazilganidan soʻng aniqlanadi. Bu 
oʻzgarish Hukumatni shakllantirishning “partiya-
dominant” modelidan “prezident-arbitr” modeli-
ga oʻtganligini anglatadi, yaʼni davlat rahbari endi 
parlamentdagi barcha siyosiy kuchlar manfaatla-
rini hisobga olishi lozim boʻladi;

ikkinchidan, nomzodni tasdiqlash bikameral 
(ikki palatali) tartibdan mono-kameral (bir 
palatali) tartibga oʻtkazildi. Natijada demokratik 
legitimlik manbayi aniqlashtirildi, yaʼni ijro ho-
kimiyati endi toʻgʻridan toʻgʻri meʼyorga muvofiq, 
xalq tomonidan toʻgʻridan toʻgʻri saylanadigan 
quyi palata oldida masʼul va javobgar boʻladi;

uchinchidan, rad etish chegarasi ikki marta-
dan uch martaga oshirildi. Bu nafaqat miqdoriy, 
balki sifat jihatidan ham oʻzgarish boʻlib, Qonun-
chilik palatasiga Prezident taqdim etgan nomzod-
ni kengroq muhokama qilish, fraksiyalar bilan 
haqiqiy siyosiy muloqot yuritish va kompromiss 
topish imkonini beradi;

toʻrtinchidan, Oliy Majlis Qonunchilik pala-
tasini tarqatib yuborish majburiyat (“tayinlaydi 
va tarqatib yuboradi”) sifatida emas (Republic of 
Uzbekistan, 1992), balki Prezidentning huquqi 
(“tarqatib yuborishga haqli”) sifatida belgilandi 
(Republic of Uzbekistan, 2023). Bu Prezidentni 
avtomatik jarayondan xalos etib, unga chinakam 
arbitrlik funksiyasini bajarish imkoniyatini bera-
di.

O.  Kojevnikov va A.  Nechkinning qayd etili-
shicha, Yevrosiyo iqtisodiy ittifoqiga aʼzo boʻlgan 
(Oʻzbekiston ushbu tashkilotda kuzatuvchi 
maqomiga ega) beshta davlatdan toʻrttasida 
davlat boshligʻi Hukumat tarkibini shakllantirish 
masalasida hal qiluvchi taʼsirga ega boʻlib, par-
lamentning ishtiroki esa Prezident taklif qilgan 
nomzodlarni ma’qullash yoki tasdiqlash bilan 
cheklangan. Shu maʼnoda, Oʻzbekistonning parla-
mentga kengaytirilgan rol beruvchi yondashuvni 
tanlagani YII makonidagi umumiy tendensiyadan 
farq qilishini ko‘rsatadi (Kozhevnikov & Nechkin, 
2023, p. 95).

Germaniyada Federal kanslerni Prezident 
taklifiga binoan Bundestag saylaydi. Basharti 
taklif etilgan nomzod koʻpchilik ovozini ololmasa, 
Bundestag oʻn toʻrt kun ichida oʻz tashabbusi 
bilan nomzod koʻrsatish va uni saylash huquqiga 
ega boʻladi (Federal Republic of Germany, 1949). 
Italiyada Prezident Bosh vazirni tayinlasa-da, Hu-

kumat oʻn kun ichida har ikki palatadan ishonch 
votumini olishi shart (Italian Republic, 1947). 
Fransiya Konstitutsiyasi Prezidentga Bosh vazirni 
mustaqil tayinlash vakolatini beradi va parlament 
tasdigʻini talab qilmaydi (French Republic, 1958). 
Agar Prezident va parlament koʻpchiligi bir siyo-
siy partiyaga mansub boʻlsa, Hukumat tarkibini 
shakllantirishda Prezident asosiy rol oʻynaydi, 
aks holda Prezident bu masalada parlament 
koʻpchiligi bilan amalda hisoblashishga majbur 
boʻladi.

Oʻzbekistonning yangi modeli Germaniya va 
Italiyaga xos boʻlgan “parlament maʼqullovi yoki 
investiturasi” anʼanasiga yaqinlashadi. T.  Berg-
man, S.  Ersson va J.  Xellstryom ushbu anʼanani 
tahlil qilib, bunday tartib “koalitsiya shakllanti-
rish ehtimolini sezilarli oshiradi” hamda Huku-
matning parlament oldidagi dastlabki javobgarli-
gini mustahkamlaydi, deb taʼkidlaydi (Bergman et 
al., 2015).

Jahon tajribasida Hukumat rahbarini tayin-
lashda Prezidentning rolini ikkita holatga ajratish 
mumkin. Birinchisi – parlament saylovi natijalari-
ga koʻra mutlaq koʻpchilik shakllangangan holat 
bo‘lib, unda Prezident Bosh vazir nomzodi yuza-
sidan oldindan maʼlum natijani shunchaki rasman 
tasdiqlaydi, yaʼni S.  Grimaldining (2023) taʼrifiga 
koʻra, bu “prezident vakolati emas, balki atribut-
siyasi, chunki uning irodasi namoyon boʻlishiga 
imkoniyat yoʻq”. Ikkinchi holatda esa saylov na-
tijalari noaniq boʻlib, Bosh vazirni tayinlash haqi-
qiy vakolatga aylanadi, yaʼni Prezident mazmunli 
tanlov qilish imkoniyatiga ega boʻladi. Albatta, bu 
holat prezidentlik va prezidentlik-parlamentar 
boshqaruv shaklidagi davlatlarga xos emas.

Oʻzbekiston sharoitida Bosh vazir nomzodi 
Prezident tomonidan barcha fraksiyalar bilan 
maslahatlashuvlar oʻtkazilganidan soʻng aniqla-
nadi. Yaʼni davlat rahbarining tanlov imkoniyati 
saqlanib qoladi, bu esa tayinlashni S.  Grimaldi 
tushunchasidagi “atributsiya” emas, balki “haqi-
qiy vakolat” sifatida namoyon etadi hamda Prezi-
dentning arbitrajlik rolini mustahkamlaydi.

Vazirlar Mahkamasi tarkibini shakllantirishga 
kelsak, bu jarayonda ham tubdan oʻzgarish amal-
ga oshirildi. Avvalgi tahrirdagi Konstitutsiyaning 
98-moddasiga muvofiq, Vazirlar Mahkamasining 
aʼzolari Bosh vazirning Qonunchilik palatasi 
maʼqullaganidan keyin kiritilgan taqdimnomasiga 
binoan Prezident tomonidan tasdiqlangan, yaʼni 

Vazirlar Mahkamasining tarkibi yuzasidan hal 
qiluvchi tashabbuskor Bosh vazir hisoblangan 
(Republic of Uzbekistan, 1992).

Konstitutsiyaviy islohotlardan soʻng vaziyat 
oʻzgardi. “Oʻzbekiston Respublikasi Vazirlar Mah-
kamasi toʻgʻrisida”gi Konstitutsiyaviy qonunning 
7-moddasiga koʻra, “Vazirlar Mahkamasining 
aʼzolari ularning nomzodlari Oʻzbekiston Respub-
likasi Prezidentining taqdimnomasiga binoan Qo-
nunchilik palatasi tomonidan maʼqullanganidan 
keyin Oʻzbekiston Respublikasi Prezidenti 
tomonidan lavozimga tayinlanadi” (Republic of 
Uzbekistan, 2024).

Har bir vazirlik va idora nomzod Bosh vazir-
ning nomzodi koʻrib chiqilayotganda Qonunchilik 
palatasiga taqdim etilgan Vazirlar Mahkamasi-
ning yaqin va uzoq istiqbolga moʻljallangan hara-
katlar dasturiga muvofiq oʻz harakatlar rejasini 
taqdim etadi. Ushbu reja erishilishi lozim boʻlgan 
istiqbolli maqsadli koʻrsatkich va vazifalarni, 
ularni amalga oshirishga qaratilgan huquqiy, 
iqtisodiy, ijtimoiy, tashkiliy-texnik chora-tadbir-
larni, shuningdek, korrupsiyaga qarshi kurashish 
rejasini oʻz ichiga oladi (Republic of Uzbekistan, 
2003).

Hukumat tarkibini shakllantirishda quyidagi 
oʻzgarishlar yuz berdi:

birinchidan, Hukumat tarkibini taqdim etish 
vakolati Bosh vazirdan Prezidentga oʻtdi. Bu holat 
Vazirlar Mahkamasini shakllantirish jarayonini 
Prezident qoʻlida markazlashtirib, Bosh vazir 
endi mustaqil kadrlar siyosatini yurituvchi rah-
bar emas, balki Prezident siyosatining ijrochisi 
sifatida namoyon boʻlishini koʻrsatadi. Ushbu 
yoʻnalish O. Kojevnikov va A. Nechkin qayd etgan 
YII makonidagi umumiy tendensiya bilan mos 
keladi (Kozhevnikov & Nechkin, 2023);

ikkinchidan, nomzodlarni dastlabki koʻrib 
chiqish masʼul qoʻmita hamda siyosiy partiyalar 
fraksiyalari tomonidan amalga oshiriladi. Bu 
shunchaki rasmiy taomil emas, balki vazir nom-
zodi avval masʼul qoʻmitada kasbiy-mutaxassislik 
nuqtayi nazaridan, soʻngra fraksiyalarda siyosiy 
nuqtayi nazardan baholanishini taʼminlaydi;

uchinchidan, har bir vazir nomzodiga oʻz 
harakatlar rejasini taqdim etish majburiyati yuk-
latildi. Mazkur mexanizm Hukumat aʼzolarining 
aniq soha uchun shaxsiy javobgarligini huquqiy 
mustahkamlab, Vazirlar Mahkamasi faoliyatining 
soha va tarmoqlar kesimidagi samaradorligini 



12.00.02 – KONSTITUTSIYAVIY HUQUQ. 
MA’MURIY HUQUQ. 
MOLIYA VA BOJXONA HUQUQI

52 2026-YIL 4-SON
VOLUME 6 / ISSUE 4 / 2026

ISSN: 2181-1938YURISPRUDENSIYA

monitoring qilish uchun poydevor yaratadi. Xo-
rijiy tajribada bunday harakatlar rejasi amaliyoti 
keng tarqalmagani Oʻzbekiston modelining oʻziga 
xos jihati hisoblanadi.

M. Viyeyra va T. Silvaning qiyosiy tadqiqotida 
vazirlarni erkin tayinlash va ozod qilish vakolati 
prezidentlik boshqaruv tizimlarida (taxminan 
55 foiz) koʻproq uchrashi qayd etiladi (Vieira 
& Silva, 2018). Germaniyada Federal vazirlar 
Kanslerning taklifiga binoan Prezident tomo-
nidan tayinlanadi va parlament ularni alohida 
tasdiqlamaydi (Federal Republic of Germany, 
1949). Italiyada ham vazirlar Bosh vazirning 
taklifiga koʻra Prezident tomonidan tayinlanadi 
(Italian Republic, 1947). Oʻzbekistonning yangi 
modeli esa vazirlikka nomzodlarni Qonunchilik 
palatasida qoʻmita va fraksiyalardagi dastlabki 
muhokamadan oʻtkazish hamda yalpi majlisda 
maʼqullash orqali parlament ishtirokini sezilarli 
darajada kuchaytiradi.

O.  Protsikning taʼkidlashiga ko‘ra, yarim pre-
zidentlik tizimida Vazirlar Mahkamasi “Prezident 
hamda parlamentga boʻysunuvchi agent” sifatida 
namoyon boʻladi, bu esa kadrlar siyosatida insti-
tutsional ziddiyatlarga zamin yaratishi mumkin 
(Protsyk, 2006). Oʻzbekistonda vazir nomzodini 
taqdim etish vakolati Prezidentga berilgan 
boʻlsa-da, uni maʼqullash Qonunchilik palatasiga 
yuklangani ayni shu ikki subyekt oʻrtasida mu-
vozanat oʻrnatishga qaratilgan yechim sifatida 
baholanishi mumkin. Bunday tartib vazirlarning 
ham Prezident, ham Qonunchilik palatasi oldidagi 
dual (ikkiyoqlama) hisobdorligini taʼminlaydi.

Konstitutsiyaviy islohotlar natijasida Vazirlar 
Mahkamasining isteʼfosi instituti ham sezilarli 
oʻzgarishlarga uchradi. Avvalgi tahrirdagi Kons-
titutsiyaning 98-moddasida Bosh vazirni lavozi-
midan ozod etishning faqat bitta asosi – ishonch-
sizlik votumi nazarda tutilgan edi (Republic of 
Uzbekistan, 1992). 

“Oʻzbekiston Respublikasi Vazirlar Mah-
kamasi toʻgʻrisida”gi 2019-yildagi Qonunning 
7-moddasida esa beshta asos belgilangan edi: oʻz 
arizasiga binoan, vazifalarni bajarish imkonsiz-
ligi, ixtiloflar kelib chiqqani yoki yuqori turuvchi 
normativ-huquqiy hujjatlarga zid qarorlar qabul 
qilingani, fraksiyalar tashabbusi hamda ishonch-
sizlik votumi (Republic of Uzbekistan, 2019).

Fraksiyalar tashabbusi boʻyicha Bosh vazirni 
lavozimidan ozod etish ham bikameral (ikki pa-

latali) tartibda amalga oshirilar, yaʼni har ikkala 
palatada deputat va senatorlar umumiy sonining 
kamida uchdan ikki qismidagi koʻpchilik ovozi 
talab qilinar edi (Republic of Uzbekistan, 2019). 
Shu maʼnoda, avvalgi tartib mohiyatan Senatga 
“veto” qoʻyish imkoniyatini bergan edi.

Yangi tahrirdagi Konstitutsiyada Bosh vazirni 
lavozimdan ozod etishning asosi sifatida fraksiya-
lar tashabbusi ham kiritildi (Republic of Uzbekis-
tan, 2023), yuqorida sanab oʻtilgan beshta asos 
oʻzgarishsiz “Oʻzbekiston Respublikasi Vazirlar 
Mahkamasi toʻgʻrisida”gi Konstitutsiyaviy qo-
nunda mustahkamlandi (Republic of Uzbekistan, 
2024). Bosh vazirning lavozimidan ozod etilishi 
bir vaqtning oʻzida Hukumatning isteʼfoga chi-
qishiga sabab boʻlishi toʻgʻrisidagi qoida ham oʻz 
kuchida qoldi.

Shu bilan birga, yangi tahrirdagi Konstitutsiya-
ning 118-moddasida Prezident oʻz tashabbusi 
bilan Vazirlar Mahkamasini yoki uning muayyan 
aʼzosini isteʼfoga chiqarishga, Qonunchilik pala-
tasi Vazirlar Mahkamasi aʼzosining oʻz faoliyatiga 
oid masalalar yuzasidan hisobotini eshitishga 
hamda hisobot yakunlariga koʻra uni isteʼfoga 
chiqarish toʻgʻrisidagi taklifni Prezidentga koʻrib 
chiqish uchun kiritishga haqli ekanligi belgilab 
qoʻyildi (Republic of Uzbekistan, 2023).

Qiyosiy tahlil quyidagi yangiliklarni namoyon 
etdi:

birinchidan, fraksiyalar tashabbusi boʻyicha 
Bosh vazirni lavozimdan ozod etish monokame-
ral (bir palatali) tartibga oʻtkazildi: avval Oliy 
Majlis palatalari aʼzolari umumiy sonining kami-
da uchdan ikki qismidagi koʻpchilik ovozi talab 
qilingan boʻlsa, yangi tartibda faqat Qonunchilik 
palatasi deputatlari umumiy sonining shuncha 
miqdordagi ovozi yetarlidir. Bu Hukumatning 
xalq tomonidan bevosita saylangan deputat-
lar oldidagi masʼuliyatini oshirib, parlament 
koʻpchiligiga tayangan siyosiy partiyalarga 
amalda qoʻllanilishi mumkin bo‘lgan taʼsirchan 
vositani taqdim etadi;

ikkinchidan, Prezidentning oʻz tashabbusi 
bilan Vazirlar Mahkamasini yoki uning muayyan 
aʼzosini isteʼfoga chiqarish vakolati toʻgʻridan 
toʻgʻri mustahkamlandi. Bu holat Oʻzbekiston 
modelining oʻziga xosligini ko‘rsatib, ijro etuvchi 
hokimiyatning parlament oldida javobgarligini 
kuchaytirish bilan bir qatorda, davlat rahba-
rining ushbu hokimiyat tarmogʻiga nisbatan 

taʼsirchanligini saqlab qoladi, yaʼni oʻzaro tiyib 
turish va muvozanat tamoyiliga alohida eʼtibor 
qaratilayotganidan dalolat beradi;

uchinchidan, parlament tashabbusi bilan 
Vazirlar Mahkamasi aʼzosini, yaʼni alohida vazirni 
isteʼfoga chiqarish mexanizmi joriy etildi. I. Xame-
dov bu normani parlament nazoratining muhim 
chorasi sifatida qayd etib, u “Hukumat aʼzolarining 
xalq deputatlari oldidagi hisobdorligini oshirish-
ga xizmat qiladi” deb taʼkidlaydi. Bu mexanizm 
ishonchsizlik votumidan farqli ravishda butun Hu-
kumatni emas, balki aniq vazirni nishonga olgani 
bois parlament nazoratining nozikroq va maqsadli 
vositasi hisoblanadi (Khamedov, 2024).

Shu bilan birga, konstitutsiyaviy islohotlarga 
qaramasdan saqlanib qolgan “Amaldagi Vazirlar 
Mahkamasi yangi saylangan Oliy Majlis oldida oʻz 
vakolatlarini zimmasidan soqit qiladi” degan qoida 
ham muayyan maʼnoda Vazirlar Mahkamasining 
isteʼfosi masalasiga daxldordir. Jahon amaliyotida 
“avtomatik isteʼfo” (automatic resignation) deb 
nomlanuvchi ushbu mexanizm Hukumatning par-
lament oldidagi javobgarligining asosiy omillari-
dan biri hisoblansa-da, amaliyotda ramziy maʼnoga 
ega hisoblanadi. Chunki “Vazirlar Mahkamasining 
yangi tarkibi shakllantirilguniga qadar Oʻzbekiston 
Respublikasi Prezidentining qaroriga muvofiq 
oʻz faoliyatini davom ettirib turadi” (Republic of 
Uzbekistan, 2023). Bunday qoida parlamentar 
respublikalar (Germaniya, Italiya va b.)da ham 
mavjud boʻlib, uning Oʻzbekiston Respublikasi 
Konstitutsiyasida saqlab qolinishi parlamentarizm 
tamoyillarini mustahkamlashga xizmat qiladi.

Xorijiy tajribaga murojaat qilinsa, Rossiya 
Konstitutsiyasi Hukumatni isteʼfoga chiqarish 
boʻyicha Prezidentga keng vakolatlar beradi va 
unda isteʼfo asoslari batafsil sanab oʻtilmagan 
(Russian Federation, 1993), Qozogʻiston Konsti-
tutsiyasi ham ushbu yondashuvga yaqin keladi 
(Republic of Kazakhstan, 1995). Fransiyada esa 
Prezident Bosh vazirning arizasiga koʻra Hukumat  
vakolatlarini tugatadi (French Republic, 1958). 
Oʻzbekiston modeli esa fraksiyalar tashabbusi 
orqali parlament nazoratini hamda Prezident 
vakolati orqali arbitraj funksiyasini oʻzaro 
uygʻunlashtiradi.

T.  Sedelius va S.  Bergland tasnifiga koʻra, 
agar Hukumatni isteʼfoga chiqarish vakolati faqat 
parlamentga tegishli boʻlsa – bu “premyer-prezi-
dent”, agar ushbu vakolat ham Prezidentga, ham 

parlamentga tegishli boʻlsa – “prezident-parla-
mentar” tizim hisoblanadi (Sedelius & Bergland, 
2012). R.  Elji ham yarim prezidentlikning ushbu 
ikki subtipini farqlab, “premyer-prezident” sub-
tipida Bosh vazir va Hukumat faqat parlament 
oldida jamoaviy masʼul boʻlishini taʼkidlaydi 
(Elgie, 2012). Oʻzbekiston modeli ushbu tasnifda 
oraliq mavqeni egallaydi: Bosh vazirni isteʼfoga 
chiqarish ham Qonunchilik palatasi tashabbusi, 
ham Prezidentning shaxsiy tashabbusi bilan 
amalga oshirilishi mumkin. Bu holat Oʻzbekiston 
modelini sof “premyer-prezident” subtipidan aj-
ratib turuvchi va dual ijro etuvchi hokimiyatning 
saqlanib qolayotganini koʻrsatuvchi belgidir.

Ishonchsizlik votumiga kelsak, ushbu institut 
Oʻzbekiston Konstitutsiyasiga 2014-yilda kiri-
tilgan boʻlib, soʻnggi konstitutsiyaviy islohotlar 
natijasida muayyan oʻzgarishlarga uchradi.

Avvalgi tartibda ishonchsizlik votumi “bi-
kameral muhokama – bikameral qaror qabul 
qilish” formulasiga asoslangan edi, yaʼni “Bosh 
vazirga nisbatan ishonchsizlik votumi tegishincha 
Qonunchilik palatasi deputatlari va Senat aʼzolari 
umumiy sonining kamida uchdan ikki qismi ovoz 
bergan taqdirda qabul qilingan hisoblanadi” (Re-
public of Uzbekistan, 1992). Shu maʼnoda, har bir 
palatada alohida 2/3 koʻpchilik ovozining talab 
etilishi ishonchsizlik votumini qoʻllashni amalda 
va huquqiy jihatdan juda murakkablashtirar edi.

Yangi tahrirdagi Konstitutsiyaning 119-mod-
dasida ushbu tartib sezilarli darajada sodda-
lashtirildi: “Qonunchilik palatasi deputatlari 
umumiy sonining kamida uchdan bir qismi tomo-
nidan Prezident nomiga rasman kiritilgan taklif 
boʻyicha Qonunchilik palatasining muhokamasiga 
Bosh vazirga nisbatan ishonchsizlik votumi bil-
dirish haqidagi masala kiritiladi. Bosh vazirga 
nisbatan ishonchsizlik votumi, agar Qonunchilik 
palatasi deputatlari umumiy sonining kamida 
uchdan ikki qismi unga ovoz bersa, qabul qilingan 
hisoblanadi” (Republic of Uzbekistan, 2023).

Qiyosiy-huquqiy tahlillar quyidagi muhim 
xulosalarni namoyon etadi:

birinchidan, monokameral tartibga oʻtish 
Oʻzbekiston davlat boshqaruvi shaklining konsti-
tutsiyaviy evolyutsiyasini ifodalaydi. Avval Senat 
ishonchsizlik votumiga nisbatan real “veto” im-
koniyatiga ega edi, yaʼni u 2/3 koʻpchilik ovozni 
hosil qilmasa, votum qabul qilinmas edi. Yangi 
tartibda ushbu toʻsiq bartaraf etilib, Hukumat-

ning xalq tomonidan bevosita saylangan quyi 
palata oldidagi javobgarligi mustahkamlandi;

ikkinchidan, muhokama qilish shakli oʻzgardi. 
Avvalgi tartibda palatalarning qoʻshma majlisi 
talab qilingan bo‘lsa, yangi tartibda muhokama 
faqat Qonunchilik palatasida amalga oshiriladi. 
Spiker jarayonni oʻz institutsional muhitida 
olib boradi, bu esa siyosiy jarayonni parlament 
koʻpchiligi qoʻlida mujassamlashtiradi;

uchinchidan, ishonchsizlik votumini qabul 
qilish uchun deputatlar umumiy sonining 2/3 
qismi ovoz talab etilishi yuqori mezonligicha qol-
sa-da, bunda qaror qabul qilishda qatnashuvchi 
subyektlar doirasi va ishtirokchilar soni keskin 
qisqardi. Bu holat bir tomondan, Vazirlar Mah-
kamasi barqarorligini taʼminlashga xizmat qilsa, 
ikkinchi tomondan, ishonchsizlik votumini real 
va qoʻllanishi mumkin boʻlgan taʼsirchan vosita 
sifatida saqlab qoladi.

Germaniya, Polsha va Rossiyada ham ishonch-
sizlik votumini bildirish faqat parlament quyi 
palatasining vakolatiga kiradi (Federal Republic 
of Germany, 1949; Republic of Poland, 1997; 
Russian Federation, 1993). Qabul qilish uchun 
talab etiladigan ovozlar miqdoriga ko‘ra, Avstriya, 
Rossiya va Qozogʻistonda tegishli palatalarning 
deputatlari umumiy sonining oddiy koʻpchiligi, 
Germaniya hamda Polshada esa mutlaq koʻpchiligi 
(yarmidan koʻpi) talab etiladi (Republic of Aust-
ria, 1920; Russian Federation, 1993; Republic of 
Kazakhstan, 1995; Federal Republic of Germany, 
1949; Republic of Poland, 1997). Ushbu yuqori 
mezon (2/3 qism ovoz) Oʻzbekistonni MDH dav-
latlari orasida ishonchsizlik votumini qabul qilish 
uchun eng yuqori kvorum chegarasini belgilagan 
davlatga aylantirdi.

Oʻzbekiston modelidan farqli ravishda, Rossiya-
da ishonchsizlik votumi qabul qilingan taqdirda 
ham Prezident Hukumatni isteʼfoga chiqarish 
majburiyatini olmaydi, aksincha parlament 
qaroriga qo‘shilmasligi va uni rad etishi mumkin 
(Russian Federation, 1993). Oʻzbekistonda esa 
ishonchsizlik votumi qabul qilingach, Prezident 
Bosh vazirni lavozimdan ozod etadi va ushbu 
qaror orqali butun Vazirlar Mahkamasi tarkibi 
isteʼfoga chiqadi. Germaniya, Polshada esa “konst-
ruktiv ishonchsizlik votumi” instituti qoʻllanadi. 
Yaʼni parlament amaldagi Hukumatga (yoki uning 
rahbariga) ishonchsizlik bildirish bilan bir vaqt-
ning oʻzida yangi Bosh vazir nomzodini ham say-

lashi shart boʻlib, bu tizim Hukumat inqirozi va 
siyosiy beqarorlikning oldini olishga xizmat qiladi 
(Federal Republic of Germany, 1949; Republic of 
Poland, 1997).

M.  Friman ishonchsizlik votumini “parla-
mentar tizimda ijro hokimiyati rahbarligini 
oʻzgartirishning nisbatan moʻtadil va amalda 
qoʻllanadigan vositasi” sifatida tavsiflab, uni 
impichment kabi oʻta keskin choralardan afzal 
koʻradi (Freeman, 2000). X.  Lins taʼkidlashicha, 
“ishonchsizlik votumi kabi moslashuvchan me-
xanizmlar mavjud boʻlmagan tizimlarda siyosiy 
nizolar osongina butun siyosiy tizim va jara-
yonning legitimligiga daxldor inqirozga aylanib 
ketishi mumkin” (Linz, 1990). S.  Meynvaring esa 
prezidentlik tizimlarining bunday moslashuvchan 
mexanizmdan mahrumligini, shu bois ular siyosiy 
inqirozlarni hal etishda qiyinchiliklarga duch keli-
shini qayd etadi (Mainwaring, 1990). Ushbu ilmiy 
munozaralar nuqtayi nazaridan, Oʻzbekistonda 
konstitutsiyaviy islohotlar natijasida ishonchsizlik 
votumi institutining saqlab qolinishi hamda uning 
Tartib-taomillarini Qonunchilik palatasi doirasida 
soddalashtirilishi parlament nazorati institutini 
mustahkamlash yoʻlidagi izchil qadam hisoblanadi.

Xulosa
Demak, Hukumatni shakllantirish va uning 

isteʼfosiga doir masalalarning qiyosiy-huquqiy 
tahlili natijalari asosida quyidagi xulosalarga ke-
lindi:

birinchidan, Vazirlar Mahkamasi tarkibini 
shakllantirish va uning isteʼfosi jarayonida Senat-
ning ishtiroki bekor qilindi hamda ushbu vako-
latlar bevosita xalq tomonidan saylanadigan Qo-
nunchilik palatasiga berildi. Natijada demokratik 
legitimlik manbayi va Hukumatning parlament 
oldidagi javobgarlik manzili aniq belgilandi;

ikkinchidan, Bosh vazir hamda Vazirlar 
Mahkamasi aʼzolari nomzodini taqdim etish 
vakolati Prezidentda saqlanib qolgan boʻlsa-da, 
ushbu jarayon barcha siyosiy partiya fraksiyalari 
bilan majburiy maslahatlashuv oʻtkazishni hamda 
Qonunchilik palatasining maʼqullovini olishni 
talab etadi. Bu esa ijro etuvchi hokimiyatning 
ham Prezident, ham parlamentning quyi palatasi 
oldida hisobdor boʻlgan dual javobgarlik tizimini 
shakllantirdi;

uchinchidan, Prezidentning oʻz shaxsiy ta-
shabbusi bilan Vazirlar Mahkamasini yoki uning 
aʼzosini isteʼfoga chiqarish vakolati mustahkam-

landi. Fraksiyalar tashabbusi boʻyicha Bosh vazir-
ni lavozimdan ozod etish monokameral tartibga 
oʻtkazildi va alohida vazirga nisbatan Qonunchilik 
palatasi tashabbusi bilan isteʼfoga chiqarish ins-
tituti joriy etildi. Ushbu oʻzgarish Hukumatning 
dual javobgarligini ham jamoaviy, ham individual 
darajada aniqlashtirdi;

toʻrtinchidan, ishonchsizlik votumi instituti 
monokameral muhokama va qaror qabul qilish 
tartibiga oʻtkazilib, uning 2/3 qism ovozdan ibo-
rat yuqori  boʻsagʻasi (kvorumi) saqlab qolindi. 

Mazkur yechim bir vaqtning oʻzida Hukumat 
barqarorligini taʼminlab, parlament nazoratining 
amalda qoʻllanishi mumkin boʻlgan real imkoni-
yatini saqlab qoladi.

Shu maʼnoda, yangi Oʻzbekiston modeli-
ni kuchli prezidentlik institutini  parlament 
nazoratining kengaytirilgan vositalari bilan 
uygʻunlashtirgan hamda “premyer-prezident” 
va “prezident-parlamentar” subtiplarining xusu-
siyatlarini oʻzida mujassam etgan gibrid model 
sifatida tavsiflanishi mumkin.

